Առաջարկ
Հազարամյակի մարտահրավերների կորպորացիային ներկայացվելիք "Անտառային տարածքների վերականգնումը, որպես կայուն տնտեսական և սոցիալական զարգացման գրավական" ծրագրային գաղափարի վերաբերյալ 
 

Հիմնավորումը
Բնապահպանական հիմնախնդիրներն ուղղակիորեն առնչվում են երկրի տնտեսական և սոցիալական զարգացմանը: Նույնիսկ բավարար ֆինանսավորման դեպքում հնարավոր չէ մի խնդիր լուծել՝ անտեսելով մյուսները: 
Հայաստանում անտառների պահպանության և վերարտադրության ծայրահեղ բարդ իրավիճակ է: Տնտեսական և էներգետիկ ճգնաժամի տարիներին անտառը և Սևանը եղել են այն հիմնական  բնական ռեսուրսները, որոնք գերշահագործվել են՝ ապահովելու համար  բնակչության գոյատևումը:
Ըստ գնահատումների Հայաստանի տարածքների մոտ 80%-ը անապատացման եզրին է, ինչը հետևանք  է բուսածածկի քայքայման: 
Անտառների և բուսածածկի վերացումը՝ 

- հանգեցրել է հողի բերրի շերտի կորուստի,  
- ավելի է խստացրել կլիմայական պայմանների բացասական ազդեցությունը գյուղատնտեսության վրա՝ սպառնալով Հայաստանի պարենային անվտանգությունը, 
- իջեցրել է ոռոգման արդյունավետությունը  և կրճատել ճանապարհների շահագործման ժամկետները՝ դաշտապաշտպան և ճանապարհապաշտպան շերտերի 80%-ի հատման հետեանքով, 
-  մեծացրել է հեղեղների, սողանքների հասցված տնտեսական վնասներիի չափը՝ սպառնալով էներգետիկ անվտանգությունը:

Եթե մենք դիտարկում ենք նաև տուրիզմի՝ իբրեւ տնտեսության զարգացման կարևոր ոլորտի հեռանկարները, ապա պետք է հաշվի առնենք, որ անապատացող լանդշաֆտները չեն կարող գրավիչ լինել Հայաստան այցելող զբոսաշրջիկների համար:

ՄԱԿ-ի Հազարամյակի զարգացման ծրագրի բաղկացուցիչներից մեկը Հայաստանի անտառածածկ տարածքների վերակագնումն է: Դրական սցենարի դեպքում անտառները 2015թ. պետք է կազմեն հանրապետության տարածքի 12%ը, բացասական սցենարի դեպքում (ապօրինի ծառահատումների շարունակում, անտառաշինական աշխատանքների բացակայություն)՝ ընդամենը 7%-ը: 50-ական թթ. անտառածածկույթը կազմել  է hանրապետության ընդհանուր տարածքի  7%-ը, մինչև 1990թ-ը այն հասցվել է 11,2 %-ի :
Անտառային էկոհամակարգերի պահպանությունը բխում է Հայաստանի վավերացրած մի շարք միջազգային կոնվենցիաներից (ՄԱԿ-ի Կլիմայի փոփոխության, Կենսաբազմազանության, Անապատացման դեմ պայքարի), և անտառների պահպանությունը դիտարկվում է որպես կայուն զարգացման երաշխիք: 

Առկա վիճակը
 Ըստ 1993թ. հաշվառման տվյալների Հայաստանի  անտառային ֆոնդի տարածքը կազմում է 459.9 հազ. հա, որից անտառածածկը 334.1 հազ. հա էր, կամ հանրապետության ամբողջ տարածքի 11.2%-ը: Մեկ  բնակչի հաշվով անտառածածկ տարածքը կազմում է 0.1 հա: Անտառների 62%-ը տեղաբաշխված է հյուսիս-արևելյան շրջաններում, 36%-ը՝ հարավ-արևելյան, կենտրոնական շրջաններում՝ 2%: Մինչև 1993թ. փայտանյութի ընդհանուր պաշարը կազմում էր 41.76 մլն. խմ: 

Հիմնական հատումները իրականացվել են էներգետիկ ճգնաժամի  տարիներին՝ 1992-1995թթ. երբ տարեկան հատվում էր մոտ 800 հազ. խոր. մ. անտառափայտ՝ թույլատրված 50-60 հազ. խոր. մ. դեպքում: Ներկայումս, ըստ գնահատումների, անտառը մոտ 7000 հա վրա լրիվ հատված է, իսկ  30 հազար հա վրա այնքան է նոսրացված, որ կորցրել է իր վերարտադրողական հատկությունները:  Անատառածածկ տարածքները ներկայումս կազմում են հանրապետության տարածքի 10%-ից պակաս մասը:

Փորձագիտական գնահատմամբ, ներկայումս տարեկան հատվում է մոտ 0,5 մլն  մ3  փայտանյութ, որից հաշվառվում է միայն 10-12%-ը:
Համաշխարհային բանկի "Բնական պաշարների կառավարում և չքավորության նվազեցում" ծրագրի շրջանակներում նախատեսվում ենէ անտառշինության իրականացում, անտառների կառավարման պլանների մշակում և կայուն կառավարում,անտառային ուսումնական կենտրոնի ստեղծում  և կադրերի վերապատրաստում, անտառային քաղաքականության և ռազմավարության մշակում, անտառային ազգային ծրագրի մշակում, օրենսդրական և ինստիտուցիոնալ դաշտի բարելավում, ապօրինի գործողությունների կանխում, անտառի սերտիֆիկացիա և այլն:

Բոլոր վերը նշված գործողությունները, իհարկե, կնպաստեն անտառների վիճակի բարելավմանը, սակայն ծրագիրը (6 տարվա ընթացքում) նախատեսում է ընդամենը հիմնել 1100 հա անտառկուլտուրաներ և 1000 հա երիտասարդ անտառներում իրականացնել խնամքի հատումներ:

Հայաստանի Հանրապետության կառավարությունը, կարևորելով անտառային  սեկտորի  վերականգնման անհրաժեշտությունը, մի շարք կազմակերպչական և կառուցվածքային քայլեր է իրականացրել. 
Հայաստանի Հանրապետության վարչապետի 9.01.03 N 4  որոշմամբ ստեղծվել է ՀՀ-ում ապօրինի հատումների կանխարգելմանն աջակցող խորհուրդ, որի  նախագահը  Բնապահպանության նախարարն է, Հայաստանի Հանրապետության վարչապետի 10.06.04, N 891 որոշմամբ ստեղծվել է ՀՀ անտառների վերականգնման և զարգացման հիմնադրամ, որի հոգաբարձուների խորհրդի նախագահը ՀՀ վարչապետն է: Բացի այդ անտառի ինստիտուցիոնալ աջակցության ծրագրով (Շվեդիայի միջազգային զարգացման գործակալության ֆինանսավորմամբ) մշակվում է ապօրինի անտառահատումների դեմ պայքարի գործողությունների պլան:

Անտառային ոլորտի զարգացմանը պետական բյուջեից տրամադրվող ֆինանսական միջոցների դինամիկան նույնպես վերջին տարիներին դրական միտում ունի. 2003 â€“ 114 մլն դրամ, 2004 â€“ 178 մլն դրամ, 2005 â€“ 300 մլն դրամ: Սակայն այդ միջոցները բավարար չեն անտառային սեկտորի վերականգնումն ապահովելու համար: Նշված տեմպերով հնարավոր անտառածածկը 1990թ. վիճակին կհասնի միայն 40 տարուց հետո: Այդ է պատճառը, որ պետք են և լրացուցիչ միջոցներ, և խիստ վերահսկողություն ապօրինի հատումների վրա, և արդյունավետ տնտեսավարում:

Նպատակը
 Հանրապետությում արդեն երկու տարի է համայնքների վարչական սահմաններում գտնվող պետական սեփականություն հանդիսացող հողերը սեփականության իրավունքով համայնքներին փոխանցելու գործընթաց է իրականացվում: Համայնքների վարչական սահմաններում գտնվող հողամասերը սեփականության իրավունքով անհատույց փոխանցվում են համայնքներին՝ քաղաքացիներին և իրավաբանական անձանց օտարելու կամ օգտագործման տրամադրելու իրավունքով։ 

 Հողի սեփականաշնորհումը նոր սոցիալ-տնտեսական և իրավական պայմաններ է ստեղծել ազգաբնակչության համար, սակայն այն իրականցվում է առանց համապատասխան բնապահպանական միջոցառումների։ Հիմնական պատճառները համայնքներում  բնապահպանական ոլորտի գիտելիքների, երկրում ընթացող բնապահպանական գործընթացներին անիրազեկությունն է: 
 Հիմնադրամի միջոցները կարող են ուղղվել ոչ գյուղատնտեսական նշանակության հողերի վրա տնկարկների հիմնման աշխատանքներին: Տնկիները կարող են մատակարարվել հենց համայնքների տարածքներում ճանապարհապաշտպան և դաշտապաշտպան շերտերի վերակագնման համար և դառնալ նաև եկամտի աղբյուր՝ վաճառվելով  անտառային ֆոնդի անտառշինական աշխատանքների կազմակերպման համար: Համայնքների կողմից իրականացվող ծրագրերը պետք է ուղղորդվեն, աջակցվեն և հսկվեն անտառային ոլորտի մասնագիտական կազմակերպությունների և պետական լիազորված մարմինների կողմից (Գյուղատնտեսական ակադեմիա, ԳԱԱ Բուսաբանության ինստիտուտ, բնապահպանության նախարարության "Անտառ" գիտափորձարարական կենտրոն, գյուղատնտեսության նախարարության "Հայանտառ" ՊՈԱԿ): Այդ ոլորտի մասնագիտացված հասարակական կազմակերպությունները  ("Կանաչազարդ Հայաստան", "Ծառատունկ ծրագիր",  "Հայաստանի անտառներ") կարող են ապահովել ծրագրերի իրականացման տեխնիկական աջակցությունը, վերահսկողությունը, մոնիտորինգը և խորհրդատվությունը: 
 Նշված ծրագրերը բացի բնապահպանական օգուտներից, կնպաստեն  նաև համայնքներում լրացուցիչ աշխատատեղերի ստեղծմանը, կխթանեն բուսաբուծության համար ոչ պիտանի հողերի յուրացումը, լրացուցիչ եկամուտի հնարավորություն կտան գյուղական համայնքներին և համայնքային անտառների ստեղծման հիմք կհանդիսանան:

